
 
БОРБОРДУК АЗИЯДАГЫ АМЕРИКА УНИВЕРСИТЕТИ 

Апелляция берүү тартиби 

Студент менен ICP профессорунун ортосунда баа боюнча талаш жаралганда, 
студент университеттин апелляция берүү тартибин аткарууга тийиш. 

I. Апелляция берүү тартиби  

Окутуучулар сенатынын Аткаруу комитетинин Апелляциялык комитети талаш 
маселелерди кароого киришерден мурун, арыздануучу тарап алгач талаш маселени 
айыпталып жаткан тарап менен түздөн-түз чечүүгө аракет кылганын жана андан 
кийин анын жетекчилигине (мисалы, студент алгач мугалим менен талашты 
талкуулап, бул мүмкүнчүлүк түгөнгөндөн кийин кафедра башчысы жана/же 
факультет деканы менен маселени карап чыгышы керек) кайрылганын 
далилдеши зарыл. 

Апелляциялык арыздар арыздануучу тарабынан жеке тартипте, баштапкы окуя 
болгон күндөн тартып бир айдын ичинде берилүүгө тийиш. Арыздар жазуу түрүндө 
Апелляциялык комитеттин жетекчисине тапшырылышы керек. Апелляциялык арыз 
расмий форматта жазылып, он беттен ашпашы жана талаш маселе боюнча 
түздөн-түз тиешелүү маалыматтарды гана камтышы зарыл. Эгерде арыздануучу 
талаш маселеге тиешеси бар деп эсептеген далилдери болсо, алар да Комитеттин 
кароосуна кошумча тиркелиши керек. Бардык апелляциялык арыздарда 
эмоциялык мазмундагы билдирүүлөргө, жеке басынтууларга, ушак-айыңга 
жана башка орунсуз материалдарга катуу тыюу салынат. 

Жазуу түрүндөгү арыз тапшырылган күндөн тартып бир жуманын ичинде 
Апелляциялык комитеттин үчтөн кем эмес мүчөсүнүн катышуусунда баштапкы 
жыйын өтүп, арыздын ушул Жобого шайкештиги каралат. Эгерде арыз талаптарга 
жооп бербесе, Комитет арыздануучуну ушул Жобого ылайык кайта тапшыруу 
шарттары тууралуу маалымдайт, ошондон кийин гана апелляция каралууга кабыл 
алынат. 

II. Угуу процедурасы  

Эгерде жазуу түрүндө тапшырылган арыз ушул Жобого ылайык келсе, Комитет 
талаш маселени арыз тапшырылган күндөн тартып он күндүн ичинде кароого 
тийиш. Угуулар өткөрүлүшү үчүн кеминде үч мүчө катышуусу зарыл. 

Эгерде апелляциянын максаты бааны өзгөртүү болсо, анда угууга катышууга 



уруксат берилгендер Комитеттин мүчөлөрү, арыздануучу жана жоопкер тарап 
(талаш маселеде ар бир тараптан бирден өкүл) менен гана чектелет. Угуулар 
талаштын мүнөзүнө жараша эки тараптын бир убакта катышуусу менен же ар бир 
тарапты өз-өзүнчө угуу жолу менен өтүшү мүмкүн. Угуу убактысы Академиялык 
апелляциялык комитет менен катышуучу тараптардын макулдашуусу боюнча 
белгиленет. Угуулар учурунда эки тарап тең өз аргументтерин, кошумча 
документтерин жана далилдерин сунуштоо мүмкүнчүлүгүнө ээ болушат. 

Эгерде Апелляциялык комитет талаш маселесин андан ары иликтөө зарыл деп 
эсептесе, анда ал учурдагы угууну токтотот жана кийинки иликтөөнүн негизинде 
кошумча угууну дайындайт же чечим чыгарат. 

1  
Белгилей кетүү керек: Тышкы баалоочулар жүргүзгөн бардык кароолор ААК 
тарабынан каралууга жатпайт. 

Чечим кабыл алуу тартиби 

1. Талкуу учурунда Апелляциялык комитеттин мүчөлөрү гана катышат. 
2. Апелляциялык комитеттин чечимдери акыркы болуп эсептелет жана 

БААУнун ичинде андан ары даттанууга жатпайт. 
3. Эгерде добуштар тең бөлүнүп калса, чечимди угуунун жетекчиси кабыл алат. 
4. Комитеттин чечимине каршы чыккан мүчө өзүнүн пикирин жазуу түрүндө 

Окутуучулар сенатына сунуштоого укуктуу. 
5. Апелляциялык комитет өз чечимин угуудан кийин бир жуманын ичинде эки 

тарапка тең жазуу жүзүндө билдирүүгө тийиш. 
6. Бардык иш материалдары жана чечимдер кеминде беш жыл сакталууга 

тийиш. 

 
 

 


